
“Чернобыльскі шлях – дарога жыцця” 
 
 

Гэтымi днямi ў краiне працягваецца 23-я 
Мiжнародная сацыяльна-творчая праграма 
"Чарнобыльскi шлях — дарога жыцця". Сёлета 
акцыя праходзiць пад дэвiзам "Дарога жыцця па 
роднай зямлi" па тэрыторыi 24 раёнаў 
Магiлёўскай, Гомельскай, Брэсцкай, Мiнскай i 
Гродзенскай абласцей. Яе ўдзельнiкамi сталі 
больш за 5 тысяч жыхароў. На сцэне разам з 
артыстамi выступiлі больш за 500 таленавiтых 
дзяцей i падлеткаў. Больш падрабязна пра 
сёлетнюю акцыю мы папрасiлi расказаць 
кiраўнiка праекта ад ЦК БРСМ Кацярыну 
Копелеву. 

— Сёлета акцыя стартавала 20 сакавiка ў 
пасёлку Малеч, што на Брэстчыне. Менавiта там 
упершыню сустрэлiся артысты з таленавiтымi 
юнакамi i дзяўчатамi. Потым акцыя накiравалася 
па вобласцi. У Лунiнец, Столiн. Пасля мы 
пераехалi ў Гомельскую вобласць: Брагiн, 
Хойнiкi, Добруш, Ветка, Мазыр, Жыткавiчы, 
Лельчыцы. Але, што галоўнае, сёлета ў 
Гомельскай вобласцi працавала не толькi 
каманда зорных артыстаў, але майстар-клас у 
Жыткавiчах i Лельчыцах паказаў лаўрэат прэмii 
БРСМ, знакамiты калектыў "Палеская зорачка". 
Ведаеце, гэта трэба было бачыць, што 
адбывалася ў Лельчыцах, Жыткавiчах. Сабралi 
ўсiх педагогаў, таленавiтых дзетак, настаўнiкаў, 
кiраўнiкоў творчых калектываў. І, вядома ж, тое, 
што з "Палескай зорачкай" выехаў наш 
знакамiты кампазiтар, якога любiла i любiць 
сённяшняя моладзь — Эдуард Ханок. Гэта 
надало нашай праграме шарм. Можаце сабе 
ўявiць, у Лельчыцах мы стаялi на сцэне i зала 
стаяла. Ужо ў канцы я кажу: "Дык, можа, пачнём 
спачатку?" — i прагучалi бурныя авацыi. Гэта 
значыць, людзi былi гатовыя глядзець новую 
праграму. I, безумоўна, нас добра сустракалi i ў 
пасёлку Касцюкоўка... Паўсюль нас сустракалi 
мясцовыя таленты. Як заўсёды, спачатку 
выступалi "зоркi" раёна, потым краiны, i ўсё 
завяршалася сумесным канцэртам. I я нават не 
магу сказаць, дзе прымалi лепш за ўсё. Усюды 
было настолькi цудоўна, што 10 дзён гэтай акцыi 
праляцелi як адно iмгненне. 

— Як падбiраўся склад выканаўцаў? 

— Вы ведаеце, сёлета быў эксклюзiўны 
склад. Праўда, гэта кожны год гавораць. Вось 
летась было добра, але сёлета было проста 
незабыўна. Аднак каманда насамрэч справе 
была магутная. Гэта быў творчы калектыў 
"Купалiнка", Лiлiя Студнева, Таццяна Моўчан, 
наша кампазiтарка, музыкант i спявачка i яе 
новая моладзевая група "Лэст". Яны ўсе залы 
зачароўвалi. Таму што ў кожнай зале было шмат 
моладзi, i, зразумела, гэта былi iх артысты. А калi 
выходзiў Эдуард Ханок, залы ўставалi. Ведаеце, 
я правяла тысячу праграм з музыкантамi, 
кампазiтарамi, але ўпершыню было так. 
Выходзiць кампазiтар без фанаграм i кажа: "Вы, 
можа, мяне не ўсе ведаеце, але, думаю, 
помнiце мае песнi". I зала спявала з iм кожную 
песню. Я ў кожным раёне адчувала гонар за 
арганiзатараў (а гэта БРСМ, Беларускi дзiцячы 
фонд, Дэпартамент па лiквiдацыi наступстваў 
катастрофы на ЧАЭС МНС) гэтай акцыi. Не таму, 
што яны гэта робяць, а таму, што гэта робяць 
раёны, наша моладзь, дзецi. Яны чакаюць не 
гасцей, а аднадумцаў, таму, што яны ведаюць, 
што iх творчасць будзе адзначана. Вось так гэта 
было. I цяпер мы з вялiкай радасцю праедзем па 
дзiцячых рэабiлiтацыйных цэнтрах. Пабывалі ў 
Ждановiчах, у пасёлках Вiшнёўка, Чысць, у 
Валожынскiм раёне. 

— Як плануецца правесцi закрыццё акцыi? 
— Сёлета закрыццё пройдзе 26 красавiка ў 

Iвянцы, як i 2 гады таму. Нагадаю, летась 
закрыццё прайшло ў Белдзяржфiлармонii. 
Увогуле, у фiнале акцыi мы ўсiх дзяцей 
напярэдаднi Мiжнароднага дня абароны дзяцей 
запросiм у Мiнск на тры днi. Гэта ўжо будзе 15-е 
рэспублiканскае свята мастацтваў "У будучыню з 
надзеяй". А ў Iвянцы нас будуць сустракаць 
многiя сапраўдныя зоркi. Гэта студэнты ВНУ 
краiны, усе мясцовыя зоркi раёна, якiя 
ўдзельнiчалi ў iншых праграмах "Дарогi жыцця". 
А ўсiх дзяцей мы будзем сустракаць у маi ў 
сталiцы. I самае галоўнае, што яны чакаюць 
гэтага свята. Многiя пасля сумесных канцэртаў 
падыходзiлi i пыталi: "А я паеду ў Мiнск?". Для 
дзяцей гэта насамрэч форум. Не тое, што мы 
чакаем ад iх канцэртаў, хоць яны таксама 

выступаюць. Гэта свята сустрэчы са сталiцай, з 
артыстамi, музыкантамi, i яны чакаюць гэтага. 

Дарэчы, за 23 гады iснавання 
Мiжнароднай сацыяльна-творчай праграмы 
"Чарнобыльскi шлях — дарога жыцця" ў 29 
раёнах, якiя пацярпелi ад аварыi на 
Чарнобыльскай АЭС, а таксама ў раёнах-
пабрацiмах Расii i Украiны праведзены тысячы 
канцэртаў вядомых артыстаў i творчых 
калектываў рэспублiкi, аказана адрасная 
падтрымка ў тэхнiчным абсталяваннi музычным 
школам i цэнтрам творчасцi. Галоўны вынiк 
"Дарогi жыцця" — вялiкая прафесiйная 
дапамога таленавiтым дзецям i падлеткам, якую 
ўдзельнiкi акцыi штогод аказваюць на месцах i 
затым пастаянна дапамагаюць сваiм 
падапечным у iх творчым росце i станаўленнi. 
Дзякуючы гэтай праграме на вялiкую сцэну 
краiны выйшлi такiя вядомыя артысты, як Стэла, 
Палiна Смолава, Ягор Волчак, Аляксандр 
Заўгароднi, Андрэй Шумак i iншыя. Многiя 
творчыя калектывы прымаюць удзел па 
магчымасцi ў кожнай праграме. Да прыкладу, 
фолк-гурт "Купалiнка" Белдзяржфiлармонii 
сёлета 8-ы раз праехаў па раёнах разам з 
акцыяй. Расказвае мастацкi кiраўнiк калектыву, 
заслужаная артыстка Беларусi Алена Цялькова. 

— Гэта вельмi значная акцыя святла i 
дабрынi, якая дае шмат радасцi жыхарам малых 
вёсак i раённых цэнтраў, i мы гэта адчуваем па 
перапоўненых залах, па энергетыцы шчасця, па 
бясконцых апладысментах. Залы ўстаюць. Ну i 
адзiн са складнiкаў праграмы — выяўленне, 
адбор таленавiтых дзяцей i маладых людзей. 
Для кiраўнiкоў творчых калектываў, бацькоў i 
жыхароў гарадоў гэта падзея. Дзецi выступаюць 
на адным канцэрце з прафесiйнымi артыстамi. I 
лепшыя будуць запрошаны ў сталiцу, дзе сваiм 
майстэрствам парадуюць мiнчан. Дзецi — гэта 
будучыня нашай краiны. Таленавiтыя дзецi — 
духоўны, творчы патэнцыял краiны. Вельмi 
важна выявiць талент, развiць яго творчы 
патэнцыял i стварыць усе ўмовы для гэтага. I я 
ўпэўнена, што з часам гэтыя маленькiя зорачкi 
вырастуць у вялiкiх зорак i будуць упрыгожваць 
мастацтва нашай краiны. Гэта акцыя, якую 
чакаюць. I мы, артысты, вельмi рады, што маем 
магчымасць сустракацца з людзьмi, прыгожымi, 
моцнымi, шчаслiвымi людзьмi. 

Народны артыст Беларусi, кампазiтар 
Эдуард Ханок сёлета ўпершыню ўзяў удзел у 
акцыi "Чарнобыльскi шлях — дарога жыцця". I 

для сябе вызначыў, што, калi запросяць яшчэ 
раз, абавязкова паедзе зноў. 

— Уражаннi самыя моцныя. Забягаючы 
наперад, калi б мне сказалi, што праз пару дзён 
у нас зноў выезд, я спакойна б паехаў. Таму што 
для мяне гэтых дзесяцi дзён не было. Я iх проста 
не заўважыў. Па-першае, выдатная арганiзацыя. 
Дынамiка, не было паслабленняў, калi ты не 
ведаеш, куды сябе дзець. Па-другое, 
абсалютная псiхалагiчная сумяшчальнасць 
калектываў. Гэта вельмi важна. У нас нiводнага 
нават мiкраканфлiкту не было. А, калi 
развiтвалiся, усе гаварылi пра любоў адно да 
аднаго, дружбу. Для мяне гэта моцная зарадка. 

— Як вы думаеце, чаму такiя акцыi 
неабходны? 

— Па-першае, таму, што народ трэба 
прасвятляць. Па-другое, важна, як ты зрабiў гэту 
акцыю, якая самааддача. У нас не было 
канкурэнцыi, хто лепшы. Была адна праграма. 
Усё iшло ў адну скарбоначку. Таму, калi 
запросяць яшчэ раз, паеду з задавальненнем. 

Святлана Сухарко. 

